
Bismillahirrahmanirrahim.

Assalamualaikum warahmatullahi wabarakatuh, salam sejahtera dan salam Malaysia MADANI.

Yang Berhormat Dato’ Dr. Ramli bin Dato’ Mohd Nor,
Timbalan Speaker Yang-Dipertua Dewan Rakyat;

Yang Berbahagia Profesor Datuk Dr. Sharifah Syahirah binti Sy. Shiekh,
Naib Canselor Universiti Poly-Tech Malaysia;

Yang Berusaha Tok Batin dan para pemimpin masyarakat Pos Kemar;

barisan kepimpinan MARA, UPTM, JAKOA, GIATMARA, Rural Capital Berhad, Yayasan Pelajaran MARA,
KEMAS serta rakan-rakan strategik;

para pensyarah, mahasiswa dan mahasiswi UPTM;

rakan-rakan media;

serta anak-anak dan seluruh warga komuniti Pos Kemar yang saya kasihi sekalian.

KATA ALU-ALUAN

Alhamdulillah, marilah kita merafakkan setinggi-tinggi kesyukuran ke hadrat Allah SWT kerana dengan izin
dan limpah kurnia-Nya, kita dapat bersama-sama berkumpul di Pos Kemar, Gerik, Perak pada hari yang
penuh bermakna ini dalam Program MARA Prihatin – “Jejak Aspirasi UPTM @ Pos Kemar.”

Terlebih dahulu, saya ingin merakamkan penghargaan dan terima kasih kepada seluruh warga Pos Kemar,
khususnya Tok Batin, para pemimpin masyarakat, ibu bapa, anak-anak serta seluruh komuniti yang telah
menerima kehadiran kami dengan penuh mesra dan terbuka.

Kehadiran kita pada hari ini bukan sekadar untuk melaksanakan sebuah program.

Kita hadir dengan satu hasrat yang lebih besar, iaitu untuk mendekati masyarakat, mendengar suara
komuniti, memahami keperluan mereka dan bersama-sama membina masa depan yang lebih baik.

Inilah semangat yang ingin kita bawa melalui agenda MARA Prihatin.

TAHNIAH DAN PENGHARGAAN KEPADA UPTM

Hadirin yang saya hormati sekalian,

Saya ingin mengambil kesempatan ini untuk merakamkan setinggi-tinggi tahniah kepada Universiti
Poly-Tech Malaysia atau UPTM atas inisiatif dan komitmen dalam menjayakan program Jejak Aspirasi
UPTM @ Pos Kemar ini.

Pada saya, program seperti ini amat penting kerana ia memperlihatkan peranan sebenar sebuah institusi
pendidikan tinggi dalam masyarakat.

Universiti tidak seharusnya hanya menjadi tempat untuk menimba ilmu di dalam kampus.

Sebaliknya, universiti perlu turun ke lapangan, mendekati masyarakat dan menggunakan ilmu,
kepakaran serta tenaga mahasiswa untuk memberikan manfaat secara langsung kepada rakyat.

Dan itulah yang kita dapat lihat melalui program UPTM pada hari ini.

Program ini merangkumi pendidikan, pembangunan modal insan, kebajikan, kesukarelawanan, kreativiti,
keusahawanan dan pemerkasaan sosioekonomi komuniti. 

Bagi saya, inilah contoh tanggungjawab sosial universiti atau USR yang sebenar.

Ia bukan sekadar program sehari.

Sebaliknya, ia merupakan usaha membina hubungan, menyemai harapan dan membuka ruang kepada
masyarakat untuk melihat bahawa pendidikan serta pembangunan adalah hak dan peluang untuk semua.

PROGRAM YANG MEMBERI IMPAK KEPADA KOMUNITI

Kita dapat melihat pelbagai aktiviti yang dirancang mempunyai kaitan secara langsung dengan keperluan
komuniti.

Antaranya termasuklah walkabout ke Projek Madu Kelulut dan Tanaman Serai, yang mempunyai
potensi sebagai sumber pendapatan serta pemangkin kepada pemerkasaan sosioekonomi masyarakat. 

Kita juga melihat pelaksanaan Program Selenggara Elektrik Rumah Impian atau SERI, yang memberi
fokus kepada kerja-kerja baik pulih dan penyelenggaraan sistem elektrik kediaman bagi meningkatkan
keselamatan serta kesejahteraan komuniti. 

UPTM turut mengetengahkan Makeover Challenge yang melibatkan komuniti setempat sebagai platform
untuk memupuk keyakinan diri, kreativiti dan interaksi positif antara mahasiswa dengan masyarakat. 

Pada saya, aktiviti sebegini mempunyai nilai yang sangat besar.

Mahasiswa bukan sahaja belajar daripada buku dan kuliah, tetapi mereka belajar daripada masyarakat
dan bersama-sama masyarakat.

Pada masa yang sama, komuniti pula dapat merasai manfaat ilmu, kreativiti dan tenaga generasi muda.

PENDIDIKAN SEBAGAI JAMBATAN MASA DEPAN

Hadirin sekalian,

Satu lagi inisiatif yang saya lihat amat bermakna ialah Projek Mural UPTM di SMK RPS Kemar.

Mural ini bukan sekadar bertujuan menceriakan persekitaran sekolah.

Lebih penting, ia mengetengahkan laluan pendidikan, peluang melanjutkan pengajian serta maklumat
mengenai UPTM, sekali gus menjadi medium untuk meningkatkan aspirasi pendidikan dalam kalangan
pelajar. 

Saya melihat usaha ini sebagai satu simbol yang sangat kuat.

Kita mahu anak-anak Pos Kemar melihat bahawa pintu pendidikan tinggi sentiasa terbuka untuk
mereka.

Kita mahu mereka mempunyai impian.

Kita mahu mereka berani bercita-cita.

Dan kita mahu mereka percaya bahawa mereka juga mampu melanjutkan pengajian ke peringkat yang
lebih tinggi.

Kepada anak-anak muda Pos Kemar, saya ingin berpesan:

Jangan pernah merasakan bahawa lokasi tempat kita dilahirkan menentukan sejauh mana kita
boleh pergi.

Jangan rasa pendidikan tinggi itu terlalu jauh.

Jangan rasa universiti hanya untuk orang lain.

Universiti adalah untuk anda juga.

UPTM SEBAGAI PILIHAN PENDIDIKAN

Sehubungan itu, saya ingin mengambil kesempatan pada hari ini untuk mengajak anak-anak Pos Kemar,
khususnya para pelajar sekolah dan golongan belia, supaya melihat UPTM sebagai salah satu pilihan
untuk melanjutkan pengajian dan membina masa depan.

UPTM bukan sahaja hadir ke Pos Kemar untuk menjalankan program kemasyarakatan.

UPTM hadir untuk memperkenalkan satu mesej yang lebih besar:

Bahawa pendidikan boleh mengubah kehidupan.

Saya berharap anak-anak yang melihat mahasiswa UPTM berada bersama komuniti pada hari ini akan
terinspirasi dan berkata:

“Suatu hari nanti, saya juga mahu menjadi mahasiswa universiti.”

Dan mungkin suatu hari nanti, anak-anak Pos Kemar sendiri akan melangkah ke UPTM, menimba ilmu,
membina kemahiran dan seterusnya kembali menyumbang kepada komuniti mereka.

Itulah yang kita mahu lahirkan.

Generasi yang bukan sahaja berjaya untuk diri sendiri, tetapi berjaya untuk masyarakat.

PENDIDIKAN AWAL MEMBINA ASPIRASI

Saya juga ingin memberikan penghargaan kepada mahasiswa Bachelor of Early Childhood Education
(Honours) UPTM yang terlibat dalam Sesi Interaksi Pendidikan Awal Kanak-Kanak di Tabika KEMAS Pos
Kemar.

Seramai 30 orang kanak-kanak berusia enam tahun terlibat dalam aktiviti pembelajaran interaktif yang
menyokong perkembangan kognitif, sosial dan emosi mereka. 

Ini merupakan satu pendekatan yang sangat baik.

Kerana pendidikan tidak bermula apabila seseorang memasuki universiti.

Pendidikan bermula sejak usia kanak-kanak.

Apa yang dilakukan oleh mahasiswa UPTM pada hari ini mungkin kelihatan kecil, tetapi saya percaya
pengalaman seperti ini mampu meninggalkan kesan yang besar dalam kehidupan seorang kanak-kanak.

Hari ini mereka bermain dan belajar bersama mahasiswa UPTM.

Esok, mungkin mereka pula akan menjadi mahasiswa.

Dan suatu hari nanti, mungkin mereka akan kembali ke Pos Kemar sebagai seorang guru, pensyarah,
profesional, usahawan atau pemimpin masyarakat.

PEMBANGUNAN KOMUNITI SECARA HOLISTIK

Hadirin yang saya hormati,

Program ini juga membuktikan bahawa pembangunan komuniti tidak boleh dilihat dari satu sudut sahaja.

Kita perlu melihat pendidikan, ekonomi, kebajikan, kesihatan, kemahiran dan pembangunan sosial sebagai
satu ekosistem yang saling berkait.

Sebab itu, saya amat menghargai penglibatan pelbagai pihak dalam program ini.

Kita mempunyai Projek Madu Kelulut dan Tanaman Serai.

Kita mempunyai Program SERI.

Kita mempunyai Program Penyelenggaraan Motosikal oleh GIATMARA bersama Rural Capital Berhad.

Kita mempunyai aktiviti pendidikan dan kesukarelawanan UPTM.

Kita mempunyai sesi perbincangan bersama Tok Batin melalui Focus Group Discussion atau FGD bagi
mengenal pasti keperluan, cabaran serta hala tuju pembangunan komuniti Pos Kemar. 

Kesemua ini menunjukkan bahawa pembangunan masyarakat memerlukan kerjasama dan sinergi
pelbagai pihak.

PENGHARGAAN KEPADA SEMUA RAKAN STRATEGIK

Saya ingin merakamkan setinggi-tinggi penghargaan kepada semua agensi dan rakan strategik yang telah
bersama-sama menjayakan program ini.

Terima kasih kepada JAKOA, GIATMARA, Rural Capital Berhad, Yayasan Pelajaran MARA, KEMAS serta
semua pihak yang telah memberikan komitmen dan kerjasama.

Saya juga ingin merakamkan penghargaan kepada UPTM atas sumbangan dan penglibatan aktif dalam
program ini, termasuk penyerahan SMART TV kepada komuniti serta pelaksanaan pelbagai aktiviti
pendidikan dan kemasyarakatan. 

Tidak dilupakan, penghargaan kepada Yayasan Pelajaran MARA atas bantuan persekolahan yang
merangkumi beg sekolah dan sumbangan wang tunai kepada 1,034 orang pelajar.

Kita juga menghargai sumbangan dan inisiatif semua pihak yang membantu memastikan manfaat program
ini dapat dirasai secara langsung oleh masyarakat.

PENGHARGAAN KEPADA RAKAN-RAKAN MEDIA

Hadirin sekalian,

Saya juga ingin mengambil kesempatan ini untuk merakamkan setinggi-tinggi penghargaan dan terima
kasih kepada rakan-rakan media yang turut bersama-sama hadir pada hari ini bagi membuat liputan
program MARA Prihatin – Jejak Aspirasi UPTM @ Pos Kemar.

Saya amat menghargai kesudian pihak media untuk turun padang bersama-sama kita, mendekati komuniti
serta merakamkan pelbagai aktiviti yang dilaksanakan sepanjang program ini.

Peranan media amat penting.

Kerana melalui liputan media, kisah mengenai usaha MARA, UPTM, rakan-rakan strategik dan komuniti Pos
Kemar dapat disampaikan kepada masyarakat dengan lebih luas.

Lebih daripada itu, saya berharap liputan yang dibuat pada hari ini bukan sekadar melaporkan mengenai
sesuatu program, tetapi turut mengangkat kisah, potensi dan aspirasi anak-anak serta masyarakat
Pos Kemar.

Saya percaya apabila kisah-kisah seperti ini diketengahkan, ia mampu membuka mata lebih ramai pihak
tentang kepentingan pendidikan, pembangunan luar bandar dan pemerkasaan komuniti.

Ia juga dapat menunjukkan bahawa masyarakat Orang Asli mempunyai potensi yang besar dan perlu
terus diberikan ruang, peluang serta sokongan untuk berkembang.

Kepada rakan-rakan media, terima kasih kerana membantu membawa mesej ini kepada masyarakat.

Apa yang baik perlu diceritakan.
Apa yang memberi manfaat perlu dikongsikan.
Dan apa yang memberi inspirasi perlu diperluaskan.

Semoga liputan rakan-rakan media pada hari ini dapat menjadi satu lagi jambatan yang menghubungkan
masyarakat Pos Kemar dengan dunia luar serta membuka lebih banyak ruang dan peluang pada masa
akan datang.

HARAPAN KEPADA KOMUNITI POS KEMAR

Kepada seluruh masyarakat Pos Kemar yang saya kasihi,

Saya berharap program ini tidak berakhir apabila kita meninggalkan kawasan ini.

Sebaliknya, biarlah program Jejak Aspirasi UPTM @ Pos Kemar menjadi permulaan kepada hubungan
yang lebih erat dan berterusan antara MARA, UPTM, agensi kerajaan, rakan strategik dan komuniti Pos
Kemar.

Kita mahu melihat lebih ramai anak-anak Pos Kemar melanjutkan pengajian.

Kita mahu lebih ramai anak muda mempunyai kemahiran.

Kita mahu lebih banyak peluang ekonomi diwujudkan.

Dan kita mahu komuniti ini terus berkembang secara inklusif, mampan dan berimpak.

Seperti namanya, Jejak Aspirasi, saya berharap program ini benar-benar meninggalkan satu jejak dalam
hati dan fikiran anak-anak di sini.

Jejak yang mengatakan:

“Saya juga mempunyai masa depan.”

“Saya juga mampu berjaya.”

“Saya juga mampu melanjutkan pengajian.”

Dan yang paling penting:

“Saya juga mampu kembali membangunkan komuniti saya.”

SERUAN KEPADA ANAK-ANAK POS KEMAR

Kepada anak-anak Pos Kemar,

Saya ingin berpesan sekali lagi.

Jangan takut untuk bermimpi besar.

Jangan malu dengan asal-usul.

Jangan jadikan kekangan sebagai alasan untuk berhenti berusaha.

Sebaliknya, jadikan segala cabaran sebagai kekuatan untuk melangkah lebih jauh.

Pendidikan ialah antara jalan terbaik untuk mengubah kehidupan.

Gunakan peluang yang ada.

Belajar bersungguh-sungguh.

Dengar nasihat ibu bapa dan guru.

Dan apabila tiba masanya untuk melanjutkan pengajian, lihatlah pelbagai peluang yang tersedia, termasuk
peluang untuk menyambung pengajian di Universiti Poly-Tech Malaysia (UPTM).

Saya berharap suatu hari nanti, kita akan melihat lebih ramai anak-anak daripada komuniti seperti Pos
Kemar melanjutkan pengajian ke peringkat tinggi dan kembali menyumbang kepada keluarga serta
masyarakat.

PENUTUP

Hadirin yang saya hormati sekalian,

Sesungguhnya, Jejak Aspirasi UPTM @ Pos Kemar merupakan satu contoh bagaimana sinergi antara
MARA, UPTM, agensi kerajaan, rakan strategik, media dan komuniti mampu menghasilkan program yang
mempunyai nilai dan impak yang besar.

Saya sekali lagi ingin mengucapkan tahniah kepada UPTM atas penganjuran program yang sangat
bermanfaat ini.

Saya percaya kecemerlangan sesebuah universiti bukan hanya diukur melalui pencapaian akademik dan
penyelidikan semata-mata.

Kecemerlangan universiti juga dapat dilihat melalui sejauh mana ilmu, kepakaran dan warganya
memberi manfaat kepada masyarakat.

Dan saya percaya, UPTM telah menunjukkan perkara tersebut melalui program pada hari ini.

Saya berharap usaha sebegini akan terus diperkasakan dan diperluaskan ke lebih banyak komuniti pada
masa akan datang.

Marilah kita terus membina jambatan antara pendidikan, masyarakat dan masa depan.

Marilah kita memastikan tiada anak bangsa yang merasakan mereka terlalu jauh daripada peluang
pendidikan.

Dan marilah kita bersama-sama membina sebuah masyarakat yang lebih berilmu, berkemahiran, berdikari
dan berdaya saing.

Kepada warga Pos Kemar, saya ingin tinggalkan satu pesanan:

Jangan berhenti berharap.

Jangan berhenti berusaha.

Dan jangan pernah berhenti bermimpi.

Kerana masa depan anak-anak kita bukan ditentukan oleh di mana mereka bermula, tetapi oleh sejauh
mana kita bersama-sama membuka ruang dan peluang untuk mereka melangkah.

Dengan lafaz Bismillahirrahmanirrahim, saya dengan sukacitanya merasmikan Program MARA Prihatin
– Jejak Aspirasi UPTM @ Pos Kemar.

Semoga program ini mendapat keberkatan Allah SWT dan menjadi pemangkin kepada lebih banyak usaha
pembangunan komuniti yang inklusif, mampan dan berimpak.

Sekian, wabillahi taufiq walhidayah.

Wassalamualaikum warahmatullahi wabarakatuh.

Terima kasih.

